
Brahmakrita 6 Shiva Stuti

બ્રહ્માકૃતા ૬ શિવસ્તુતિઃ

(શિવરહસ્યાન્તર્ગતે ઈશાખ્યે)

બ્રહ્મોવાચ ।
સદયં હૃદયં તવૈવ શમ્ભો
દયનીયોંઽયમિતિ સ્મરાધુના મામ્ ।
ઇયતા મમ તાવકં મનો મે
મમ તાવત્પ્રભવેત મુક્તયે॥ ૨૩॥
સહમાનસ્ત્વમેવેશો મહેશો ભક્તવત્સલઃ ।
સંહરાત્ર મહામન્યું દક્ષં ચ સુરસત્તમાન્॥ ૨૪॥
રક્ષ જીવિતદાનેન લોકગુપ્ત્યર્થમીશ્વર ।
ત્વયૈવ સૃષ્ટા નિખિલા લોકાઃ સર્વે ચરાચરાઃ॥ ૨૫॥
વિષ્ણુસ્ત્વત્કૃપયા શમ્ભો પાલકોઽભૂત્ત્વદાજ્ઞયા ।
સુરા ઇન્દ્રાદયઃ સર્વે અનિલાનલવાર્ભુવઃ॥ ૨૬॥
સૂર્યચન્દ્રેન્દ્રવરુણા વાસવોશ્વિસુધન્વિનઃ ।
મરુતઃ પિતરઃ સાધ્યા નાગા વિદ્યાધરાદયઃ॥ ૨૭॥
કિં  પૂરુષાપ્સરઃસઙ્ઘા  નિરૃતિર્ધનપો યમઃ ।
મુનયો માનવા દૈત્યા યક્ષરક્ષોગણા નરાઃ॥ ૨૮॥
નદ્યશ્ચ સાગરાઃ સપ્તદ્વીપાશ્ચ વનરાજયઃ ।
ગરુડાઃ પતગાઃ સર્પા લોકાઃ સર્વે ચરાચરાઃ॥ ૨૯॥
ગ્રહર્ક્ષાશ્ચ ધ્રુવશ્ચાપિ રુદ્રા ભૂતાઃ પિશાચકાઃ ।
ગુહ્યશ્ચ સિદ્ધગન્ધર્વા નારદાદ્યા મહર્ષયઃ॥ ૩૦॥
દિગ્ગજાઃ શિશુમારાદ્યાઃ કૂર્માઃ શેષાદયોઽખિલાઃ ।
ધર્માધર્મૌ તથા શાસ્ત્રં વેદાશ્ચ શ્રુતયોઽપિ ચ॥ ૩૧॥

પુરાણજાલં નિખિલં વૈષ્ણવં શામ્ભવં તથા ।
આગમાશ્ચ ત્વયા પ્રોક્તાઃ સર્વમેતત્ ત્વયાવૃતમ્॥ ૩૨॥
ત્વયૈવ પાલિતં શમ્ભો ત્વય્યન્તે લયમેષ્યતિ ।
જગચ્ચક્રમિદં શમ્ભો ભૂતં ભવ્યં ભવત્તથા॥ ૩૩॥
ત્વદ્દયાપાત્રભૂતં હિ વિવૃદ્ધં ભવતુ પ્રભો ।
ત્વત્કોપદગ્ધં સકલં ભૂયાચ્ચ સચરાચરમ્॥ ૩૪॥
રક્ષ દેવાન્ સદક્ષાંશ્ચ ત્વત્કોપાનલપીડિતાન્ ।
મહામન્યો મન્યુમિમં સંહરાત્ર મખં પ્રતિ॥ ૩૫॥
સતી માયા તવ વિભો માયી ત્વં પરમેશ્વરઃ ।
કાલઃ કરોતિ નિખિલં કાલઃ સંહરતે પ્રજાઃ॥ ૩૬॥
કાલેન વર્ધતે સર્વં કાલકાલ તવાજ્ઞયા ।
કાલં કઞ્ચિત્પ્રતીક્ષસ્વ સતી પ્રકૃતિરીશ્વરી ॥ ૩૭॥
જાતા હૈમવતી શમ્ભો ત્વામાયાતિ પતિં  સતી ।
ભાવ્યેવં ભૂતભવ્યેશ ત્રિકાલજ્ઞોઽસિ શઙ્કર॥ ૩૮॥
ત્વત્પાદપઙ્કજં સ્મૃત્વા સર્વદુઃખક્ષયો ભવેત્ ।
દુઃખં સતીવિયોગોત્થં નિવર્તય મહેશ્વર॥ ૩૯॥
ત્વં વેત્સિ યોઽસિ સોઽસીતિ જાનાસ્યાત્માનમાત્મના ।
ત્વમાત્મા સર્વભૂતાનામન્તઃ શાસ્તા સનાતનઃ॥ ૪૦॥
બ્રહ્મ ત્વં નિર્ગુણઃ સાક્ષી ચેતા નેતા પરાત્પરઃ ।
ઋતં સત્યં પરં ધામ ભૂમા સીમા વિરાટ્ સ્વરાટ્ ॥ ૪૧॥
સમ્રાટ્ પ્રજાપતિર્ધાતા વેદવેદ્યો મહેશ્વરઃ ।
પ્રણવઃ પ્રાણ ઈશાનસ્ત્વત્તો નાન્યોઽસ્તિ કશ્ચન॥ ૪૨॥
॥ ઇતિ શિવરહસ્યાન્તર્ગતે બ્રહ્માકૃતા ૬ શિવસ્તુતિઃ સમ્પૂર્ણા॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । ૭ મહાદેવપ્રસાદનમ્ । ૨૩-૪૨॥

Brahmaબ્રહ્મા eulogizes Śiva શિવ; who had appeared at the devastated Dakṣādhvara દક્ષાધ્વર,
to appease and pacify Him.

